
მანიქეიზმი. 
მანიქეიზმის გაჩენის მიზეზები.

სასანიდების გამეფების შემდეგ სპარსელ მოგვებს შორის უთანხმოებამ იჩინა თავი. მოგვების უმრავლესობა მხარს უჭერდა ზოროასტრული მოძღვრების რეორგანიზაციას და მოითხოვდა ერთი უმაღლესი ღმერთის აღიარებას, რომელსაც როგორც კეთილი, ისე ბოროტი ღვთაებები დაემორჩილებოდნენ. მოგვების ნაწილი კი ემხრობოდა ტრადიციულ დუალიზმს. პირველმა ჯგუფმა შექმნა „მაგუსების“ დაჯგუფება, რომელსაც განეკუთვნებოდა მანი.

მანი.

მანიქეიზმის ფუძემდებელი იყო მანი / მანესი. ეს იყო მისი საპატიო ტიტული, რაც სირიულ ენაზე ცოცხალს ნიშნავს. მისი ნამდვილი სახელი კი იყო სურაიკ, რომლის სახეცვლილი ფორმა „კურბიკ“ ქრისტიანულმა წყაროებმა შემოინახა. 
მანი დაიბადა ბაბილონში 216 (სხვა ვერსიით - 214) წელს. ზოგი წყარო მას სპარსულ-პართული წარმომავლობის (არშაკიდების დინასტიის) დიდგვაროვნად მიიჩნევდა. მანიქეიზმის ცნობილი მკვლევარი ო. კლიმა ამ ვერსიას არ იზიარებდა და ფიქრობდა, რომ სამეფო წარმომავლობა მას (როგორც სხვა რელიგიათა ფუძემდებლებს - ბუდას, ზარათუშტრას) მოგვიანებით მიაწერეს. ცნობილია, რომ ცხოვრების დიდი ნაწილი მანიმ მოხეტიალე მქადაგებლად გაატარა  და დაფასებასა და წარმატებას მხოლოდ შაფურ I-ის კარზე მიაღწია, რაც მის არშაკიდების დინასტიასთან კავშირს გამორიცხავს. ერთი ვერსიით,  მანის მამამ პატიკმა მოწიფულ  ასაკში ზოროასტრული რწმენა  შეიცვალა და  ელქასიტების თემის წარმომადგენელი გახდა. ეს თემი ცხოვრობდა სამხრეთ მესოპოტამიაში ქალაქ მესინასთან (დღევანდელი ბასრა). წყაროების მიხედვით, მათ „ნათელღებულებს“ (სხვა ვერსიით - „განბანილებს“) ეძახდნენ, რადგან ისინი ყოველდღე ასრულებდნენ წყალში განბანვის რიტუალს.  მანი 24 წლამდე ამ თემში მკაცრ ასკეტურ ცხოვრებას ეწეოდა, მისდევდა ვეგეტარიანელობას, არ სვამდა ღვინოს. გადმოცემებით, პირველი გამოცხადება ანუ შინაგანი ფერიცვალება მანის თორმეტი (ან ცამეტი) წლისას ჰქონდა. მას გამოეცხადა ე.წ. „ღვთაებრივი ორეული“ (ანგელოზი ატ-ტაუმი), რომელმაც განუცხადა მისი დანიშნულება - დედამიწაზე ექადაგა ჭეშმარიტება და გაევრცელებინა ერთი ღმერთის რწმენა. შესაძლებელია, რეფორმისტული აზრები მანის მართლაც ჰქონდა ადრეულ ასაკში, მაგრამ პირველი ქადაგების წარმოსათქმელად მას კიდევ 12 წელი დასჭირდა. ეს მოხდა 240 წელს, როცა 24 წლის მანიმ საკუთარი თემის წევრებს განუცხადა, რომ ყველანაირი სხეული ბიწიერია   და მათი განბანვით განწმენდა შეუძლებელია. „განბანილებმა“ მანი თემიდან მოკვეთეს და გააძევეს. მას თან გაჰყვა მამამისი პატრიკი და ორი ყრმა - სიმეონი და აბიზასი, რომლებიც მისი პირველი მიმდევრები და მოწაფეები გახდნენ. 
ასე დაიწყო მანის მისიონერული მოგზაურობა. თავიდან ის ქალაქ ქტეზიფონის იუდაისტურ-ქრისტიანულ წრეებში ტრიალებდა და უბრალო მოსახლეობაში ქადაგებდა. ახალ მოძღვრებას ბევრი მომხრე და კიდევ უფრო მეტი მოწინააღმდეგე გაუჩნდა. ტურფანის კოლექციის წყაროების ცნობით, ქტეზიფონიდან მანი გაემგზავრა მიდიაში, მერე კი ეახლა ვარუჩანის მეფეს. ეს ცნობა ჩვენთვის განსაკუთრებით საინტერესოა, რადგან იმდროინდელ წყაროებში ვარუჩანი გაიგივებულია იბერიასთან. თუ ამ ცნობას დავუჯერებთ, ვარუჩანის მეფე, ვის კარზეც იქადაგა მანიმ, უნდა იყოს იბერიის მეფე ამაზასპი. ვარუჩანის შემდეგ მანის მისია ორად გაიყო: ერთი მანის მეთაურობით გაემგზავრა ინდოეთში, ხოლო მეორე პატრიკის მეთაურობით - დასავლეთში. 
მანი ინდოეთიდან დაბრუნდა 242 წელს, როცა გამეფდა შაპურ I. თავიდან ის ცხოვრობდა რევ-არდაშირში, სადაც დაწერა  წიგნები „ცოცხალი სახარება“ და „ცხოვრების საგანძური“. არაბული წყაროების მიხედვით, მანიმ იქადაგა შაპურ I-ის ტახტზე აღსაყდრების დღეს და მეფეზე დიდი შთაბეჭდილება მოახდინა. მეფე არა მარტო კეთილგანეწყო მის მიმართ, არამედ მცველები გამოუყო და ნება დართო, რომ ახალი რელიგია ირანის ყველა მხარეში ექადაგა. როგორც ჩანს, შაპურ I მანიში სპარსული სახელმწიფოს ახალი რელიგიის გამფორმებელს ხედავდა. მანი აქტიურად დადიოდა ირანის სხვადასხვა ქალაქში და მანიქეური რელიგიის პროპაგანდას ეწეოდა. მანიქეიზმი მიიღო მეფის ძმამ პეროზმა. შაპურ I-ის კარზე მოღვაწეობის პერიოდში მანიმ დაწერა „შაპურაკანი“ - თავისი ერთადერთი წიგნი ფალაურ ენაზე, რომელიც მეფეს მიუძღვნა. 252 წელს ზოროასტრელი ქურუმების და, განსაკუთრებით, მათი უმაღლესი მობედის თანსარის ხელშეწყობით მანისა და მეფეს შორის განხეთქილებამ იჩინა თავი. მანი გაემგზავრა პართიაში და ქალაქ ნისიბინში ქადაგებდა. 
273 წელს შაპურ I გარდაიცვალა და ტახტზე ავიდა მისი ვაჟი ჰორმოზდი, რომელმაც მანი თბილად მიიღო და დაიახლოვა. მაგრამ მისი მეფობა მხოლოდ ერთი წელი გაგრძელდა.  ჰორმოზდის შემდეგ თანსარის დახმარებით გამეფდა  მისი ვაჟი ბაჰრამ I. თანსარისგან დავალებულმა ბაჰრამმა მანის უბრძანა, ღია პოლემიკა გაემართა ეპისკოპოს არქელაოსთან. პოლემიკის ბოლოს არქელაოსმა მანის მოსთხოვა, კამათი ღვთის სამსჯავროზე გადაეწყვიტათ და ჭეშმარიტება გამდნარი ტყვიის დალევით დაედგინათ. მას ასევე მოსთხოვეს, თავისი რელიგიის ჭეშმარიტების დამადასტურებელი ერთი სასწაული მაინც ეჩვენებინა. მანიმ ორივე მოთხოვნაზე უარი განაცხადა. მაშინ ბაჰრამმა მანი წაგებულად გამოაცხადა და ასეთი განაჩენი გამოუტანა: ეს კაცი ქვეყანაში შფოთის და მღელვარების მიზეზია, რამაც შეიძლება ქვეყანა განადგურებამდე მიიყვანოს, ამიტომ ის თავად უნდა განადგურდეს. მანიქეური წყაროების მიხედვით, მანი საპყრობილეში დაამწყვდიეს, სადაც მან 26 დღე გაატარა და აღესრულა 274 (სხვა ვერსიით, 276 )  წელს. მეფის ბრძანებით, მიცვალებულს თავი მოკვეთეს და ბელაბადის ჭიშკარზე გადმოკიდეს. ბერძნული და სირიული წყაროების მიხედვით კი, მანი სიკვდილით დასაჯეს. ერთი ვერსიით, მას  თავი მოკვეთეს, მეორე ვერსიით,  ხმლით შუაზე გააპეს, მესამე ვერსიით კი, ცოცხლად ტყავი გააძრეს. 
მანიქეიზმის გავრცელება.

მიუხედავად მანის სიკვდილისა, მანიქეიზმი არა მარტო ირანში, არამედ აღმოსავლეთის ბევრ ქვეყანაში და ხმელთაშუაზღვისპირეთშიც გავრცელდა, რასაც მისმა სინკრეტულმა ხასიათმა შეუწყო ხელი. IV საუკუნეში მანიქეური თემები აღმოსავლეთის ქვეყნების გარდა, უკვე არსებობდა ჩრდილო აფრიკაში, მცირე აზიაში, საბერძნეთში, ილირიაში, იტალიაში, გალიასა და ესპანეთში. მანის თვლიდნენ ლაო-ცზის რეინკარნაციად, ახალ ბუდად, ქრისტეს მიერ გამოგზავნილ პარაკლეტონად (ნუგეშისმცემლად). 

მანის სიკვდილის შემდეგ, მისი საქმე მოწაფეებმა გააგრძელეს. რიგი წყაროების მიხედვით, მანის 12 მოწაფე ჰყავდა. თავიდან მანიქეველებს სათავეში ჩაუდგა სისინიოსი, რომელიც საბოლოოდ მეფე ბაჰრამ II-ის დევნის მსხვერპლი გახდა. იგი შეცვალა მანის სხვა მოწაფე ინნამ, რომელმაც სნეულებისგან განკურნა მეფე და ამით მანიქეველთა დევნა დროებით, სამი წლით  შეაჩერა. მიუხედავად დევნისა და შევიწროებისა, ირანში მანიქეველების არსებობა სასანიდების მმართველობის ბოლომდე დასტურდება. მათი რელიგიური ცენტრი იყო ჯერ ბაბილონი, X საუკუნიდან კი - სამარყანდი. ცენტრალურ აზიაში მანიქეველობა იქადაგა მანის მოწაფე მარ-ამოსმა. ამ ქვეყნის მანიქეველების ოფიციალური საკულტო ენა იყო სოღდური. VII-VIII საუკუნეებში სოღდელმა ვაჭრებმა მანის იდეები შეიტანეს ჩინეთში. 732 წლის საიმპერატორო ბრძანებით, ჩინეთში მცხოვრებ ყველა უცხოელს, მათ შორის - მანიქეველებსაც, მიეცათ არა მარტო საკუთარი რელიგიის თავისუფლად ქადაგების, არამედ თავიანთი საკულტო  ნაგებობების აშენების უფლება.  IX საუკუნიდან ჩინელი იმპერატორების კეთილგანწყობა მანიქეველებისადმი შეიცვალა, მათ ავიწროვებდნენ,  სდევნიდნენ, ტაძრებს უნგრევდნენ. XIV საუკუნიდან ჩინეთში მანიქეიზმი შეერწყა ბუდიზმსა და დაოსიზმს და ორი მანიქეური წიგნი დაოისტურ კანონშიც კი შევიდა. 
დასავლეთში მანიქეველი მქადაგებლები ჯერ კიდევ მანის სიცოცხლეში ჩავიდნენ და მათ მანის მამა პატიკი ხელმძღვანელობდა. ნეტარი ავგუსტინეს ეპოქა მანიქეიზმის დასავლეთში გავრცელების მწვერვალია. მანიქეიზმის პოპულარობამ შეაშფოთა არა მარტო ქრისტიანული ეკლესია, არამედ საიმპერატორო კარიც, გამოიცა რამდენიმე დეკრეტი, რომლებიც მანიქეველების შევიწროებას ისახავდა მიზნად. ამ რეპრესიების შედეგად, VIII საუკუნისთვის მანიქეველები მხოლოდ ჩრდილო აფრიკაში, განსაკუთრებით, ეგვიპტეში დარჩნენ.
მანიქეიზმის ისტორიაში განსაკუთრებით საინტერესოა ამ რელიგიის გავრცელება უიღურებში. უიღურები იყვნენ ცენტრალურ აზიაში მოსახლე თურქული ტომები. VIII საუკუნის მეორე ნახევარში უიღურიის მმართველმა ბუღა ხაყანმა  ჩინეთზე ლაშქრობის დროს  გაიცნო მანიქეველი ბერები და მიიღო მათი რელიგია. მისი ბრძანებით, მანიქეველმა ბერებმა თავიანთი რელიგია უიღურელთა შორის გაავრცელეს და საბოლოოდ მანიქეიზმი უიღურთა სახელმწიფოს ოფიციალური რელიგია გახდა. ეს იყო უნიკალური მომენტი ამ რელიგიის ისტორიაში. 840 წელს უიღურთა სახელმწიფო ყირგიზმა ტომებმა გაანადგურეს და მოსახლეობის დიდი ნაწილი ჩინეთში გაიქცა. ჩინეთში დასახლებულმა უიღურებმა მოგვიანებით კვლავ მოახერხეს სახელმწიფოს შექმნა და მანიქეიზმს დაუბრუნდნენ. 
შუა საუკუნეებში მანიქეიზმის განშტოებებად თვლიდნენ პავლიკიანელებს, ბოგომილებსა და კათარებს. პავლიკიანელებს (მიმდინარეობის სახელი უკავშირდება პავლე მოციქულს, რომელსაც განსაკუთრებულ პატივს მიაგებდნენ) ახალ მანიქეველებსაც უწოდებდნენ. ისინი უარყოფდნენ ეკლესიის საიდუმლოებებს, არ ცნობდნენ იერარქიას და ძველი აღთქმის წიგნებს. ბოგომილები (მიმდინარეობის სახელი უკავშირდება X ს-ის ბულგარელ მღვდელს ბოგომილს) დუალიზმს იცავდნენ და სჯეროდათ, რომ ღმერთმა მხოლოდ სული შექმნა, მატერია კი ეშმაკისეულია. ამიტომ ისინი მკაცრ ასკეტურ ცხოვრებას ეწეოდნენ და უარყოფდნენ ყველაფერ მატერიალურს. XII საუკუნის საფრანგეთსა და ლომბარდიაში მცხოვრები კათარებიც დუალიზმის პრინციპზე იდგნენ. ისინი სხეულს სულის სატუსაღოდ თვლიდნენ და სუიციდსაც კი ამართლებდნენ.
მანიქეური მოძღვრება.
მანი საკუთარ თავს „დედამიწაზე ჭეშმარიტების მომტანს“ ეძახდა. მანიქეურ ტექსტებში ის „სინათლის მოციქულად“ მოიხსენიება. მანიქეური ტრადიციის თანახმად, მიწიერ სამყაროში მოვლინებამდე მანი უზენაესი ნათლის სამეფოში ცხოვრობდა და აფორმებდა მომავალი საყოველთაო რელიგიის იერარქიასა და სტრუქტურას. მისმა სულმა ხორცი შეისხა მხოლოდ მაშინ, როცა სამყაროს განვითარების ციკლურ მდინარებაში ამის გარდაუვალი საჭიროება დადგა. თავისი მიწიერი ცხოვრების დასაწყისში მანი სხვა ადამიანების გვერდით ცხოვრობდა. მოგვიანებით უზენაესი სინათლის ღვთაება მას უგზავნის ზეციურ ორეულს, რომელიც მას გაანათლებს და საკუთარ მისიას განუცხადებს. 
 „შაპურაკანის“ დასაწყისში მანი ასე აყალიბებს თავის რელიგიურ-ისტორიულ მისიას: „ღვთის მოციქულთა საშუალებით სამყაროში დროდადრო სიბრძნის და სიკეთის სწავლება მოდის. ერთ წრეზე ინდოეთში ჭეშმარიტი მოძღვრება ბუდამ მოიტანა, სხვა წრეზე დასავლეთის ქვეყნებში - იესომ, სპარსეთში - ზარათუშტრამ. ამის შემდეგ მიწაზე დაეშვა მანიქეური გამოცხადება  და მე, მანი ვარ ჭეშმარიტი ღმერთის მოციქული ბაბილონში“. მანიქეურ ტექსტებში მოციქულთა ორი ნუსხა სახელდება - მცირე და დიდი: 

1. ადამი - სეითი - ენოში - ნოე - სემი - ბუდა - ზარათუშტრა - იესო -პავლე - ელქასი - მანი;

2. ბუდა - ზარათუშტრა - იესო - მანი.

მანიქეურ წრეებში მეორე ვარიანტი უფრო მიღებული იყო. მანიქეიზმი არ აკონკრეტებს, მოციქულები ერთი და იმავე ზეციური სულის განხორციელებანი იყვნენ თუ განსხვავებული პიროვნებები. საზოგადოდ, მოციქულთა რეინკარნაციის თეორია ძველი ტრადიციისაა. პერსონიფიცირებული სიბრძნე, როგორც თანამგზავრი, წარმოდგენილია ჯერ კიდევ სოლომონის იგავთა არაკანონიკურ წიგნში. არსებობს კაბალისტური სწავლება ადამის სულის რეინკარნაციაზე მოსესა და დავითში. სეითიანელები სეითს მიიჩნევდნენ კოსმიურ ქრისტედ, ზოგი მანიქეური წყარო კი მანის წინამორბედ მოციქულთა შორის ასახელებს პლატონსა და ჰერმესს. 
მანი ფიქრობდა, რომ მის მიერ შექმნილი ახალი რელიგია შეცვლიდა ყველა ძველ რელიგიას. მანიქეველებს სწამდათ, რომ როგორც მდინარეები მიისწრაფიან ერთმანეთისკენ, რათა შეიქმნას საერთო დინება, ასევე მანის ნაწერებში თავს იყრის ძველი ეპოქის ყველა სიბრძნე. გარკვეულწილად ასეც იყო, რადგან მანიქეველობა ეფუძნება ქრისტიანობას, ზოროასტრიზმს, ზურვანიზმს, გნოსტიციზმს, მითრაიზმს. ეს ერთგვარი ფერადი მოზაიკის მსგავსი რელიგიური სისტემაა, რომელიც აერთიანებს სხვადასხვა მოძღვრების ელემენტებს.  
მანიქეიზმში თავს იჩენს უძველესი აღმოსავლური შეხედულება კოსმოსში არსებულ ორ დაპირისპირებულ ძალაზე, რომელთაგან ერთი განასახიერებს სიკეთესა და სინათლეს, ხოლო მეორე - ბოროტებასა და წყვდიადს. პირველი ზოგჯერ ზურვანად / ზარვანად იწოდება. ეს სახელი მანიმ აიღო ზოროასტრიზმის წიაღში წარმოშობილი ზურვანისტული ერესის ღვთაების სახელიდან. წყვდიადის სამეფოს გამგებელი კი თავისი არსით უიგივდებოდა ქრისტიანული თეოლოგიის დაცემულ ანგელოზს. 
ნათელი საწყისი სამ სფეროდ განიფინება: უმაღლესი სფერო არის სინათლის უზენაესი მბრძანებლის, კეთილი ღმერთის სამკვიდრო. ღმერთს ხუთი „სხეულებრივი“ (თვინიერება, ცოდნა, გონიერება, იდუმალება, გონება) და ხუთი „სულიერი“ (სიყვარული, რწმენა, ერთგულება, კეთილშობილება, სიბრძნე) ატრიბუტი მიეწერება. მომდევნო სფეროს ავსებს სხივოსანი ეთერი, რომელიც ისეთივე ატრიბუტებით ხასიათდება, რომლებიც მიეწერება ღმერთს, რაც მათ სუბსტანციურ იგივეობას მიანიშნებს. მესამე სფერო კი არის „დაუბადებელი მიწა“, რომელიც ასევე ხუთ ელემენტოვანია: ჰაერის მშვიდი სუნთქვა, ქარი, შუქი, ცეცხლი და წყალი. „დაუბადებელი მიწა“ ათასგვარი სიკეთითაა შემკული და სამოთხეს მოგვაგონებს. მისი მბრძანებელია ნათელი ღმერთი და ის 12 პირველშობილი „სიდიადით“ არის გარშემორტყმული. მათ მოსდევენ უფრო დაბალი რანგის „სიდიადენი“, ბოლოს კი - სულების, ღვთაებებისა და ანგელოზების ლეგიონები.
სინათლის სამკვიდროს უპირისპირდება ბნელეთის საბრძანებელი, რომელიც 5 სფეროსა თუ მღვიმისგან შედგება, რომელთა თანმიმდევრობა დაღმავალი რიგით ასეთია: კვამლის, გრიგალის, ყოვლისშემმუსვრელი ცეცხლის, მავნე წყლისა და წყვდიადის მღვიმეები. ეს სტიქიები ცოცხალ არსებებს და ლითონებს აძლევს დასაბამს. მაგალითად, წყვდიადის სტიქია ქმნის ქვეწარმავლებს, ტყვიასა და კალას, წყალი - თევზებს და ვერცხლს, ქარი - ფრინველებს, რკინას და მძაფრი სუნის მცენარეულობას, ცეცხლი - ოთხფეხა ცხოველებს და სპილენძს, კვამლი - ორფეხა დემონებს და ოქროს.
ეს ორი სამეფო უშუალოდ ესაზღვრება ერთიმეორეს. ორივე უსაზღვრო და უსასრულოა სამი მიმართულებით, მაგრამ ერთი მხრიდან მოსაზღვრე სფეროს საშუალებით ზღვარდადებულია. ამ ორ სამეფოთა შორის ადგილი უჭირავს რეალურ სამყაროს, სადაც სიკეთე და ბოროტება არეულია და სადაც იმართება კოსმიური დრამა - სიკეთისა და ბოროტების ბრძოლა. ამ დრამის პირველი აქტი სინათლის სამეფოსთვის ტრაგიკული აღმოჩნდა: ბნელეთის მოციქულები - დემონები გაერთიანდნენ სატანის მეთაურობით და თავს დაესხნენ თავიანთ უახლოეს მეზობელს - სინათლის სამეფოს მიწას. მაშინ სინათლის მეუფემ საგანგებოდ შექმნა „სიცოცხლის დედა“, რომელმაც თავის მხრივ შექმნა მამის თანაარსი პირველი კაცი, რომელიც ზეციური ძალების დახმარებით იბრძვის დემონების წინააღმდეგ. მაშინ სატანამ განგაში გამოაცხადა, მისი ბრძანებით მაღალი რანგის ყველა დემონი თანაეყო თავის მეუღლეს, მათი ნაშიერები კი სატანამ შთანთქა და ასე  მის არსებაში მთელი სიბნელე კონცენტრირდა. ეს ყოველივე მან გადასცა თავის მეუღლეს, რომელთანაც პირველი თანაყოფის შედეგად იშვა ადამი, ხოლო მეორე თანაყოფის შედეგად - ევა. აქედან იღებს დასაბამს ადამიანის ორადი ბუნება: მის არსებაში თანაარსებობს სინათლის სამეფოს ნაშიერი სული და ბნელეთის ნაშიერი სხეული. პირველქმნილ ადამიანებს სამოთხეში მიუჩინეს ბინა, მაგრამ ევას წაქეზებით ცნობადის ხის დაგემოვნების შემდეგ ადამმა ქედი მოიდრიკა ბნელეთის ძალების წინაშე, თავისი სული დაუმონა მატერიალურ საწყისს და საუკუნო ტანჯვისთვის გაწირა ადამიანთა მოდგმა. 
სამყაროს ესქატოლოგიური ფინალი მანიქეური მოძღვრების მიხედვით ასეთია: სამყაროს განვითარებაში გამოიყოფა სამი ციკლი - წარსული დრო, როდესაც არ იყო ცა და მიწა და იყო მხოლოდ წარუვალი სინათლე და სიბნელე; შუალედური დრო, როდესაც ბნელეთმა შთანთქა სინათლე, ხოლო სინათლეს მოუხდა ბნელეთთან ბრძოლა. ამ ციკლში სული მიისწრაფვის, გათავისუფლდეს სხეულისგან; მომავალი დრო, როდესაც დასრულდება გაყოფა, სინათლე კვლავ დაუბრუნდება სინათლის სამეფოს, ბოროტება კი - ბოროტების სამეფოს (პარალელი ზოროასტრული მოძღვრების სამყაროს სამ ერასთან: შესაქმე, აღრევა და გამიჯვნა). 

მანიქეიზმის კულტი.
მანიქეველთა რელიგიური იერარქია ასეთი იყო: უმაღლეს საფეხურზე იდგა ეკლესიის თავი, რომელიც თავდაპირველად მანის მოწაფე უნდა ყოფილიყო. შემდეგ მოდიოდა ეპისკოპოსთა რიგი. გადმოცემით, მანიმ თავად დანიშნა 72 ეპისკოპოსი. ეპისკოპოსები სათავეში ედგნენ სხვადასხვა ქვეყნის ან ქალაქის მანიქეურ თემს. მას მოსდევდნენ პრესვიტერები. ისინი ზედამხედველობდნენ რელიგიური წეს-ჩვეულებების აღსრულებას და განმარტავდნენ სარწმუნოებრივ საკითხებს. მეოთხე და მეხუთე საფეხურებს ქმნიდნენ საკუთრივ აღმსარებლები, რომელთაგან ნაწილი რჩეულად იწოდებოდა, ნაწილი კი - მსმენელებად. რჩეულნი ანუ სრულქმნილნი ასკეტური ცხოვრების წესით გამოირჩეოდნენ: უარს ამბობდნენ ხორცზე, ღვინოზე, ოჯახზე და ზოგადად სქესობრივ ურთიერთობაზე. მათ ეკრძალებოდათ მიწათმოქმედება, ვაჭრობა და საერთოს დაზოგადოებრივი საქმიანობა. მსმენელებს ასეთი შეზღუდვები არ ჰქონდათ. 
რიტუალურად მანიქეიზმი საკმაოდ ღარიბია. მანიქეველები დიდ მნიშვნელობას არ ანიჭებდნენ რიტუალებს, ილაშქრებდნენ კერპთაყვანისმცემლობის და მსხვერპლშეწირვის წინააღმდეგ. გვიანდელი მანიქეიზმისთვის დამახასიათებელია „ხელის დადების“ რიტუალი, რომელსაც „ნუგეშისცემა“ ერქვა. 

მანიქეურ კულტში მუსიკა დიდ პატივში იყო და მას  ციური სამეფოს ექოდ მიიჩნევდნენ. მუსიკას სხეულისგან სულის გამოყვანის ფუნქცია ენიჭებოდა. სალოცავ შეკრებებზე ინსტრუმენტების (ძირითადად, ბარბითის და ფლეიტის) თანხლებით სრულდებოდა ჰიმნები, იკითხებოდა ნაწყვეტები მანის წიგნებიდან. ჰიმნები სამი ტიპის იყო: სადიდებელი, სავედრებელი და სამგლოვიარო.

მანიქეველებს ჰქონდათ საგანგებო შესაკრებელი შენობები, სადაც ლიტურგიები იმართებოდა. მათ ჰქონდათ ორი სახის საკულტო ნაგებობა: ტაძრები და მონასტრები. ჩინეთში აღმოჩნდა მანიქეური ტაძრის ნაშთები. ერთ-ერთი მონასტერი ხუთი დარბაზისგან შედგებოდა: ზოგი წიგნებისა და ფრესკებისთვის, ზოგი კი შეკრებებისა და სასწავლო პროცესებისთვის იყო განკუთვნილი. აქვე აღმოჩნდა საკრალური დატვირთვის კვადრატული კვარცხლბეკი, ქრისტიანული ტაძრის წმინდა ტრაპეზის მსგავსი. ამავე მონასტრის ტერიტორიაზე აღმოჩნდა მდიდარი ორნამენტებით შემკული წიგნები, ფერადი ნახატები და მანის სურათი, რომელიც თაყვანისცემის  ობიექტად აღიქმებოდა. ვინაიდან მანიქეური ტაძრები და წიგნები მდიდრულად იყო მოხატული,მანის აღმოსავლეთში ჯადოქარი მხატვრის სახელი ჰქონდა. ამას მოწმობს  სპარსულ პოეზიაში მანის სახელთან დაკავშირებული პოეტური ფიგურების, განსაკუთრებით, შედარებებისა და მეტაფორების სიუხვე. მაგალითად,  სპარსელი სუფი პოეტის რაბიას ლექსში „მანის ნახატი“ ფერადოვანი სამყაროს მეტაფორაა: „ყოჩაღ, ნიავო, გაქებ და გლოცავ, მანის ნახატის რომ გვატკბობ ცქერით“. 
